
pAdukApa nchakaM

ಶಿವೋಕ್ತಂ ಪಾದುಕಾಪಂಚಕಂ

ಬ್ರಹ್ಮರಂಧ್ರಸರಸೀರುಹೋದರೇ
ನಿತ್ಯಲಗ್ನಮವದಾತಮದ್ಭುತಂ .

ಕುಂಡಲೀವಿವರಕಾಂಡಮಂಡಿತಂ
ದ್ವಾದಶಾರ್ಣಸರಸೀರುಹಂ ಭಜೇ .. 1..

ತಸ್ಯ ಕಂದಲಿತಕರ್ಣಿಕಾಪುಟೇ
ಕೢಪ್ತರೇಖಮಕಥಾದಿರೇಖಯಾ .

ಕೋಣಲಕ್ಷಿತಹಲಕ್ಷಮಂಡಲೀ-
ಭಾವಲಕ್ಷ್ಯಮವಲಾಲಯಂ ಭಜೇ .. 2..

ತತ್ಪುಟೇ ಪಟುತಡಿತ್ಕಡಾರಿಮ-

ಸ್ಪರ್ದ್ಧಮಾನಮಣಿಪಾಟಲಪ್ರಭಂ .

ಚಿಂತಯಾಮಿ ಹೃದಿ ಚಿನ್ಮಯಂ ವಪು-
ರ್ನಾದಬಿಂದುಮಣಿಪೀಠಮಂಡಲಂ .. 3..

ಊರ್ಧ್ವಮಸ್ಯ ಹುತಭುಕ್ಶಿಖಾತ್ರಯಂ
ತದ್ವಿಲಾಸಪರಿವೃಂಹಣಾಸ್ಪದಂ .

ವಿಶ್ವಘಸ್ಮರಮಹೋಚ್ಚಿದೋತ್ಕಟಂ
ವ್ಯಾಮೃಶಾಮಿಯುಗಮಾದಿಹಂಸಯೋಃ .. 4..
ತತ್ರ ನಾಥಚರಣಾರವಿಂದಯೋಃ
ಕುಂಕುಮಾಸವಪರೀಮರಂದಯೋಃ .
ದ್ವಂದ್ವಮಿಂದುಮಕರಂದಶೀತಲಂ
ಮಾನಸಂ ಸ್ಮರತಿ ಮಂಗಲಾಸ್ಪದಂ .. 5..

ನಿಸಕ್ತಮಣಿಪಾದುಕಾನಿಯಮಿತಾಘಕೋಲಾಹಲಂ
ಸ್ಫುರತ್ಕಿಸಲಯಾರುಣಂ ನಖಸಮುಲ್ಲಸಚ್ಚಂದ್ರಕಂ .

ಪರಾಮೃತಸರೋವರೋದಿತಸರೋಜಸದ್ರೋಚಿಷಂ
ಭಜಾಮಿ ಶಿರಸಿ ಸ್ಥಿತಂ ಗುರುಪದಾರವಿಂದದ್ವಯಂ .. 6..

ಪಾದುಕಾಪಂಚಕಸ್ತೋತ್ರಂ ಪಂಚವಕ್ತ್ರಾದ್ವಿನಿರ್ಗತಂ .

ಷಡಾಮ್ನಾಯಫಲಪ್ರಾಪ್ತಂ ಪ್ರಪಂಚೇ ಚಾತಿದುರ್ಲಭಂ .. 7..

